
Buku Kemahiran Berfikir Kritikal dan Motivasi terhadap Pembelajaran 
Sains melalui Pembelajaran Berasaskan Masalah ini dihasilkan atas 

kesedaran untuk memupuk kemahiran berfikir kritikal dan motivasi 
terhadap pembelajaran sains dalam kalangan murid. Hal ini disebabkan 
pencapaian murid di Malaysia dalam pentaksiran sains di peringkat 
antarabangsa adalah memuaskan. Penulis berharap dengan adanya buku 
ini, maka matlamat Pelan Pembangunan Pendidikan Malaysia (PPPM) 
2013–2025, iaitu untuk memastikan setiap murid di Malaysia menguasai 
pelbagai kemahiran kognitif khasnya kemahiran berfikir kritikal dapat 
dicapai. Oleh itu, buku ini membawa satu dimensi baharu yang cuba 
mengalihkan fokus guru daripada bukan hanya tertumpu kepada tugas 
mengajar tetapi lebih kepada menitikberatkan keupayaan murid untuk 
belajar daripada pelbagai perspektif teori dan model pengajaran dan 
pembelajaran (PdP) yang berpengaruh dalam Sains. Selain itu, buku 
ini juga ditulis sebagai satu medium untuk menyampaikan maklumat 
kepada guru dan bakal guru bahawa kaedah pembelajaran berasaskan 
masalah berbantukan alat berfikir jenis peta pemikiran merupakan salah 
satu kaedah yang boleh diimplementasikan dalam proses pengajaran 
dan pembelajaran, khusus untuk memupuk kemahiran berfikir kritikal 
dan motivasi terhadap pembelajaran sains dalam kalangan murid. 
Diharapkan buku ini dapat memberi manfaat kepada semua pihak 
dalam merancang persekitaran pembelajaran yang menggalakkan murid 
bergiat  aktif dalam proses PdP Sains. 

Prakata
........................................................................

Buku ini menerangkan tentang Pembelajaran Berasakan Masalah 
(PBM) dan pelaksanaannya dalam memupuk Kemahiran Berfikir 

Kritikal (KBK) dan motivasi terhadap pembelajaran sains. Penerangan 
yang diberikan akan disokong dengan teori dan model yang mendukung 
PBM, KBK dan motivasi terhadap pembelajaran sains, modul pengajaran 
dan pembelajaran, peta pemikiran kritikal, soalan ujian Berfikir Kritikal 
Sains, dan soal selidik motivasi terhadap pembelajaran sains dalam 
kalangan murid sekolah rendah. Buku ini sesuai dibaca oleh semua 
lapisan masyarakat, khususnya pelajar prasiswazah dan pascasiswazah 
di Institut Pendidikan Guru (IPG) dan universiti serta golongan pendidik 
dan penyelidik yang meminati dan mengkaji bidang ini. Secara lebih 
khusus, objektif buku ini adalah untuk membolehkan pembaca 
memahami perkara-perkara berikut:

1. Isu, konsep dan model berkaitan kemahiran berfikir kritikal dalam 
PdP Sains, dan contoh instrumen Ujian Berfikir Kritikal Sains.

2. Isu, konsep, teori dan model berkaitan motivasi dalam PdP Sains, 
dan huraian tentang implikasi teori dan model terhadap motivasi 
dalam pembelajaran sains, serta soal selidik motivasi terhadap 
pembelajaran sains.

3. Pendekatan dan strategi pembelajaran berkaitan PBM, ciri-ciri 
PBM dan masalah PBM, contoh senario PBM, perbezaan PBM 
dengan pembelajaran berasaskan projek dan penyelesaian 
masalah, dan manfaat PBM terhadap KBK dan motivasi dalam 
pengajaran dan pembelajaran sains.

4. Pembelajaran berasaskan masalah daripada perspektif 
konstruktivisme iaitu Teori Konstruktivisme Kognitif Piaget 
dan Teori Konstruktivisme Sosial Vygotsky dan banding beza 
antara implikasi Teori Konstruktivisme Kognitif Piaget dan Teori 
Konstruktivisme Sosial Vygotsky terhadap PBM dalam PdP sains.

Pendahuluan
........................................................................

5. Model-model pembelajaran yang berpengaruh dan berkaitan 
dengan PBM dalam sains, iaitu Model PBM Seven Jump, SSCS dan 
Fogarty dengan huraian tentang perbandingan antara model-
model tersebut dan Model Reka Bentuk Masalah 3C3R.

6. Penggabungjalinan beberapa teori dan model yang berkaitan 
dengan PBM, motivasi dan pemikiran kritikal dalam 
membangunkan modul PBM berbantukan peta pemikiran (PBMPP) 
untuk memupuk kemahiran Berfikir Kritikal dan motivasi terhadap 
pembelajaran Sains. Turut dibincangkan ialah penggunaan Peta 
Pemikiran Kritikal untuk merangsang Kemahiran Berfikir Kritikal 
dalam sains selain rasional Program i-THINK diperkenalkan oleh 
Kementerian Pendidikan Malaysia (KPM). Selain itu, kaedah 
mengajar menggunakan unit dan aktiviti dan lembaran kerja 
dalam PBMPP untuk memupuk kemahiran Berfikir Kritikal dan 
motivasi terhadap pembelajaran Sains juga diberikan.

 Buku ini telah dihasilkan daripada gabungan yang mantap antara 
disiplin pedagogi dan psikologi yang dipercayai dapat memberi kesan 
 lebih sempurna dalam proses pengajaran dan pembelajaran.

